
1. RÉAMHRÁ 

Tá an measúnú tionchair seo dírithe ar nochtadh faisnéise faoi tháirgí sa mhargadh 
infheistíochta miondíola.  

Tá ceannas sa mhargadh sin ag Táirgí Infheistíochta Miondíola Pacáistithe (PRIPanna), mar a 
thugtar orthu – déanann lucht déanta táirgí airgeadais idirghabháil idir infheisteoirí miondíola 
agus margaí airgeadais trí tháirgí a chruthú le spriocanna infheistíochta ar leith a shásamh, le 
súil agus iad a dhíol de ghnáth le hinfheisteoirí miondíola go díreach nó trí idirghabhálaithe. 
Áirítear mar shamplaí coitianta de PRIPanna cistí infheistíochta ar nós GCIUnna (gnóthais le 
haghaidh comhinfheistíochta in urrúis inaistrithe), táirgí struchtúrtha miondíola agus conarthaí 
árachais aonad-nasctha; tá cinn eile ann.  

Chun infheisteoirí a chosaint, rinneadh bearta earnálacha a fhorbairt a éilíonn sainfhaisnéis a 
sholáthar d'infheisteoirí miondíola. Úsáideann na hinfheisteoirí an fhaisnéis sin sula ndéanann 
siad cinntí infheistíochta, cé nach chuige sin amháin a ceapadh í ar uairibh. Is léir i gcás roinnt 
de na bearta atá ann cheana go bhfuil siad neamhéifeachtach – bíonn ceanglais éagsúla i gceist 
ag brath ar fhoirm dhlíthiúil na dtáirgí lena mbaineann, beag beann ar a gcineál eacnamaíoch 
ná na rioscaí a bhaineann leo, rud a fhágann go bhfuil sé níos deacra comparáid a dhéanamh 
idir táirgí, agus gnéithe de tháirgí a thuiscint. Sa chleachtas, bíonn nochtadh faisnéise faoi 
tháirgí dírithe níos mó ar rioscaí dlíthiúla a chumhdach le haghaidh an tsoláthróra seachas ar 
fhaisnéis atá éifeachtach agus cothrom a sholáthar don chliant.  

I dTeachtaireacht uaidh maidir le PRIPanna in Aibreán 2009, tháinig an Coimisiún ar an 
tuairim gurbh ann do laigí den sórt sin (i measc nithe eile) toisc nárbh ann do chreat coiteann 
ná do chur chuige coiteann maidir le faisnéis mar í ar an leibhéal Eorpach agus gur trí athrú 
reachtaíochta ar an leibhéal Eorpach amháin a d'fhéadfaí aghaidh a thabhairt uirthi. (Thug an 
Teachtaireacht dhá réimse ar aird ina raibh tuilleadh oibre ag teastáil: na rialacha is 
infheidhme i ndáil le díolacháin, agus na rialacha maidir le nochtadh faisnéise faoi tháirgí. Is 
ar an dara ceann acu sin amháin atá an measúnú tionchair seo dírithe). 

Tá béim curtha ag an ngéarchéim eacnamaíochta ar thábhacht na trédhearcachta agus na 
hinchomparáideachta maidir le faisnéis faoi tháirgí do ghnáthinfheisteoirí. Tá airgead caillte 
ag infheisteoirí miondíola le hinfheistíochtaí lenar ghabh rioscaí nach raibh trédhearcach agus 
nár thuig na hinfheisteoirí sin. Chlis, mar ba chóir b'fhéidir, ar mhuinín infheisteoirí: 
thaispeáin suirbhé a rinneadh le déanaí ar thomhaltóirí ar fud na hEorpa gur lú an mhuinín a 
bhí acu as earnáil na seirbhísí airgeadais ná a muinín as aon earnáil tionscail eile.  

Tá sé ríthábhachtach trédhearcacht a fheabhsú chun muinín tomhaltóirí a mhéadú. Tá 
céimeanna nuálaíocha tógtha cheana féin ag an AE trí chóras 'faisnéis bhunriachtanach don 
infheisteoir' a fhorbairt i gcás GCIUnna. Cé go bhfuil nuachóiriú déanta ar cén fhaisnéis a 
bhíonn le nochtadh i gcás GCIUnna; níl aon nuachóiriú déanta maidir le táirgí infheistíochta 
eile. Aghaidh a thabhairt ar roghanna i gcás na dtáirgí eile sin is ea an tasc atá le cur i gcrích 
anois. 

2. CAD Í AN FHADHB? 

Ní i gcónaí a thugtar faisnéis atá intuigthe agus inchomparáide d'infheisteoirí miondíola. 
Sonraítear trí 'phríomhchúiseanna fadhbanna' sa mheasúnú tionchair agus tugtar aghaidh ar an 
dara agus ar an tríú ceann: 

2.1.1. Cúis 1: Iliomad cineálacha táirgí atá dírithe ar na riachtanais infheistíochta céanna 

Chuirfeadh éagsúlacht na dtáirgí infheistíochta a bhíonn á ndíriú ar chustaiméirí miondíola 
mearbhall ar dhuine; in ainneoin na bhfoirmeacha dlíthiúla difriúla a bhíonn acu is minic a 
bhíonn na buntairiscintí infheistíochta cosúil lena chéile. Is féidir le mórán tosca cur le 
hiomadú seo na dtáirgí. I dtéarmaí ginearálta, áfach, is é aidhm na dtáirgí seo go léir 
riachtanas atá measartha simplí de chuid infheisteoirí a shásamh, mar atá: carnadh caipitil (i 
bhfocail eile, riosca a ghlacadh ionas go bhféadfaí toradh a ghnóthú ar mó é ná an toradh a 
gheofaí gan riosca).  

2.1.2. Cúis 2: Éagsúlacht rialála 

Tá rialáil ar an leibhéal naisiúnta agus ar an leibhéal Eorpach i bhfeidhm cheana maidir leis an 
gcuid is mó de tháirgí. Tháinig forbairt ar dhlí an Aontais ar bhonn earnála áfach, ar luasanna 
difriúla agus dírithe ar thorthaí difriúla. Is féidir le héagsúlacht rialála cur le costais riaracháin 
agus le harbatráiste rialála trí spreagadh a thabhairt le struchtúir táirgí a roghnú toisc gur lú 
ualach na gceanglas a bhaineann leo.  

Cruthaíonn an éagsúlacht dhlíthiúil dhá bhagairt sa bhreis orthu siúd a bhaineann go díreach 
le cosaint infheisteoirí: ar an gcéad dul síos, tá iomaíocht dhíreach sa mhargadh inmheánach 
atá ann cheana do GCIUnna ó tháirgí nach gcuirtear rialáil i bhfeidhm chomh dian céanna 
orthu i ndáil le nochtadh faisnéise faoin táirge – nó atá gan rialáil ar chor ar bith fiú. Ar an 
dara dul síos, is dócha go bhféachfaidh infheisteoirí agus an tionscal ar na difríochtaí atá ann 
faoi láthair maidir le ceanglais faisnéis a nochtadh mar thoisc scoilte feadh teorainneacha 
náisiúnta, rud nach gcuideoidh le haon fhorbairt amach anseo i dtreo chomhtháthú an 
mhargaidh. Tá an ghníomhaíocht atáthar a dhéanamh faoi láthair ar an leibhéal náisiúnta i 
dtaobh PRIPanna nach mbaineann le GCIU gan chomhordú ar ndóigh, agus cheal 
comhardaithe ar an leibhéal Eorpach d'fhéadfadh níos mó difríochtaí ina gcur chuige teacht 
chun cinn idir na Ballstáit agus na hearnálacha. 

2.1.3. Cúis 3: Mainneachtain na neamhshiméadrachtaí faisnéise a mhaolú idir 
chustaiméirí miondíola agus an tionscal.  

Is deacair na seirbhísí airgeadais a thuiscint fiú dóibh siúd atá páirteach go gairmiúil sa 
mhargadh, toisc a chasta atá siad ó nádúr. Is measa na saincheisteanna sin gan dabht i gcás na 
n-infheisteoirí miondíola, de thoradh leibhéal íseal litearthachta airgeadais agus cumais 
airgeadais. Ina theannta sin, is beag deis a bhíonn ag custaiméirí miondíola foghlaim ó thaithí 
sna margaí infheistíochta miondíola: go tipiciúil ní bhíonn custaiméirí páirteach go hatrialach 
i ngníomhaíochtaí infheistíochta; is amhlaidh nach ndéanann siad beart ar bith ach nuair a 
bhaineann sé le himeachtaí ar leith ina saol a bhíonn scartha amach go maith óna chéile 
(airgead á fháil le huacht, nó infheistiú a dhéanamh i gcomhair dliteanais nó sprice áirithe 
amach sa todhchaí, cosúil le teach a cheannach, dul ar scor nó pleanáil clainne).  

Tá na caighdeáin chosanta atá ann cheana d'infheisteoirí neamhéifeachtach agus 
neamhréireach, agus de thoradh an iliomad táirgí nua agus nuálaíochtaí margaidh atá ann, 
bíonn tairgí á dtairiscint i bhfoirmeacha nár samhlaíodh tráth a forbraíodh na ceanglais atá ann 
faoi láthair maidir le faisnéis a nochtadh. Tugtar tuairisc shonrach sa mheasúnú tionchair le 

fianaise a léiríonn na fíordheacrachtaí a bhíonn ag custaiméirí miondíola agus iad ag iarraidh 
tairgí infheistíochta a thuiscint agus comparáid a dhéanamh eatarthu ar bhonn na faisnéise 
a nochtar faoi láthair. Leagann sé amach fadhbanna a bhaineann le soláthar tráthúil faisnéise 
ionas go bhfaigheadh custaiméirí an fhaisnéis sin féin sa chéad dul síos.  

2.2. Scála na faidhbe agus iarmhairtí mura ndéanfar beart 

Déanann na cúiseanna fadhbanna thuasluaite aimhleas infheisteoirí mar bíonn mídhíolacháin, 
easpa cothroim iomaíochta idir earnálacha tionscail, agus bacainní ar bhreis forbartha sa 
mhargadh inmheánach de thoradh orthu. 

• I gcás tomhaltóirí, dar le cleachtadh rúnda siopadóireachta a bhí mar chuid de staidéar a 
rinneadh le déanaí ar fud mhargaí uile an AE d'fhéadfaí díolacháin 'mhíchuí' a thabhairt ar 
60 % de na díolacháin a bhí i gceist. Cé go bhfuil roinnt tosca a spreagann díolacháin nach 
bhfuil cuí, is léir ó scála fhadhb seo an 'díolacháin mhíchuí' go bhfuil bearta de dhíth. Chun 
tuiscint a fháil ar scála na n-iarmhairtí go comhiomlán, cur i gcás dá measfaí nach raibh 
ach 10 % de na díolacháin i margadh na hinfheistíochta miondíola 'míchuí' d'fhéadfadh 
luach na dtáirgí sin atá "míchuí" a bheith gar do EUR 1 trilliún nuair a chuirtear méid an 
mhargaidh san áireamh. Fiú mura méadófaí na díolacháin sin ach 1 % de bharr faisnéis a 
nochtadh, bheadh luach tuairim is EUR 10 mbilliún i gceist.  

• Cuireann éagothrom iomaíocht as a riocht do ghnólachtaí. D'fhéadfadh arbatráiste rialála 
forbairt a spreagadh i dtáirgí nó in earnálacha ina bhfuil na leibhéil is ísle rialála, rud a 
bhainfeadh an bonn ó éifeacht na rialála agus a d'fhéadfadh iomaíocht phraghais a laghdú 
agus dá dhroim sin dochar a dhéanamh d'infheisteoirí de dheasca costas níos airde. Tá 
tábhacht ag baint freisin le hiarmhairtí eile, atá níos dírí, a bhaineann le laigí rialála. Is 
féidir tionchar mór a bheith ag díolacháin mhíchuí ar ghnólachtaí chomh maith toisc go 
dtagann méadú ar líon na n-éileamh cúitimh agus na ngearán agus na costais inmheánacha 
a bhaineann leo seo a riaradh, mar aon leis an dochar d'aitheantas branda.  

• I gcomhréir le conclúidí an Choimisiúin a bhain le measúnú tionchair na Teachtaireachta 
maidir le PRIPanna i 2009, baintear de thátal sa mheasúnú tionchair mura ndéanfar beart ar 
an leibhéal Eorpach le haghaidh a thabhairt ar na bearnaí agus na neamhréireachtaí atá sna 
rialacha Eorpacha maidir le faisnéis a nochtadh faoi tháirgí, go gcaillfí deis na fadhbanna 
seo a réiteach, rud a chuirfeadh arís le haimhleas infheisteoirí agus le saobhadh sa 
mhargadh, agus a bhainfeadh an bonn den mhargadh aonair. 

3. COIMHDEACHT 

Tá gá le gníomh ar leibhéal an AE toisc gur measa na fadhbanna atá luaite de thoradh na 
mbearnaí agus na neamhréireachtaí sa chur chuige rialála ar leibhéal an AE. Dá ngníomhódh 
na Ballstáit ina n-aonar ní fhéadfaidís aghaidh a thabhairt ar neamhréireachtaí rialála 
trasteorann, ná ní éireodh leo ina n-aonar na neamhréireachtaí i reachtaíocht an AE a shárú. 
Ina theannta sin, cinnteoidh gníomh ar an leibhéal Eorpach an éifeachtúlacht is mó sna 
céimeanna i dtreo nochtadh faisnéise a chaighdeánú agus inchomparáideacht a fheabhsú. 

4. CUSPÓIRÍ 

Féachann an tionscnamh le cáilíocht chinnteoireachta infheisteoirí agus feidhmiú mhargaí 
caipitil an AE a fheabhsú trí dhul i ngleic le heaspa muiníne agus iontaoibhe i dtaobh na 

margaí miondíola. Eascraíonn cuspóirí oibriúcháin nithiúla ón anailís ar an bhfadhb, ar 
cuspóirí iad a shaothrófar chun caighdeáin rialála a fhorbairt a bheidh níos éifeachtaí agus 
níos comhsheasmhaí. Feabhsú i sothuigtheacht agus inchomparáideacht táirgí, ag cinntiú 
go ndéantar faisnéis a nochtadh ag an am cuí sa phróiseas díolacháin; trí bhíthin an méid sin 
ar fad cuirfear feabhas ar chomhsheasmhacht rialála. 

5. ROGHANNA 

Is ó chomhairliúcháin chuimsitheacha agus ón taithí i dtaca le nochtadh feabhsaithe faisnéise 
a fhorbairt i gcomhair cistí GCIU, a sainíodh na roghanna beartais chun feabhas a chur ar 
rialacha an AE maidir le nochtadh faisnéise. Tá roghanna sonraithe i gcomhthéacs ionstraime 
nua a d'fhéadfaí a bheith ann le bearta ar leibhéal 1 agus leibhéal 2; baineann an anailís ag an 
bpointe seo le bearta ar leibhéal 1 a leagann síos an cur chuige ginearálta, le bearta ar 
leibhéal 2 le leanúint níos déanaí agus faoi réir a measúnaithe tionchair féin. Go hachomair, 
seo hiad na príomhréimsí agus na roghanna tosaíochta a thagann chun cinn: 

(1) Raon feidhme an tionscnaimh. Tá tionchar ag raon na dtáirgí a chumhdófaí ar gach 
cuspóir oibriúcháin. Áiríodh ar na roghanna malartacha gan aon ghníomh a dhéanamh, 
raon cúng de tháirgí pacáistithe amháin, raon leathan a chumhdódh an uile táirge 
infheistíochta a d'fhéadfaí a thairiscint, lena n-áirítear tairgí nach bhfuil 'pacáistithe'. Is 
í an rogha inmhianta díriú ar tháirgí pacáistithe, toisc go gcruthaíonn na táirgí sin 
dúshláin ar leith i dtéarmaí cosanta tomhaltóirí agus is mórchuid den mhargadh 
infheistíochta miondíola iad. 

(2) Méid agus cineál an chaighdeánaithe ar nochtadh faisnéise faoi tháirgí. Baineann 
an caighdeánú leis an méid saintreorach a chuirtear ar ghnólachtaí maidir le 
hinneachar agus formáid na faisnéise a nochtar do chustaiméirí miondíola, agus leis an 
méid comhsheasmhachta atá i gceanglais idir tháirgí agus earnála airgeadais. Bhí 
méideanna difriúla saintreorach agus caighdeánaithe maidir le soiléire teanga, maidir 
le fad agus maidir le hinchomparáideacht, ag baint leis na roghanna. Moltar sa 
mheasúnú tionchair 'caighdeánú spriocdhírithe' de chineál, móide solúbthacht chun 
aghaidh a thabhairt ar tháirgí difriúla, ach an oiread caighdeánaithe agus is féidir a 
dhéanamh ar fhaisnéis bhunriachtanach i dtaobh riosca, costas agus feidhmíochta; 
sonraí maidir leis an gcaighdeánú agus maidir leis an gcaoi a gcuirtear i bhfeidhm é 
ar chineálacha sonracha táirgí trí bhearta ar leibhéal 2. 

(3) Freagrachtaí as an ullmhúchán. Tá béim curtha ag scairshealbhóirí agus freagróirí 
comhairliúcháin ar cé chomh tábhachtach is atá soiléireacht i dtaobh cé atá freagrach 
as nochtadh faisnéise a ullmhú agus a nuashonrú. Rinneadh anailís sa mheasúnú 
tionchair ar an rogha gan saintreoir a thabhairt i dtaobh cé a d'ullmhódh an 
doiciméad, ach baineadh de thátal, mar riail ghinearálta, gurb iad na monaróirí atá 
freagrach as nochtadh faisnéise faoi tháirgí a ullmhú, cé is moite de roinnt eisceachtaí 
spriocdhírithe. 

(4) Soláthar tráthúil. Tá sé ríthábhachtach a áirithiú go nochtar faisnéis faoi tháirgí 
d'infheisteoirí miondíola ar bhealach éifeachtach sula ndéanann siad cinneadh maidir 
lena n-infheistíocht. Moltar sa mheasúnú tionchair ceanglais atá dian maidir le 
soláthar faisnéise, cé go bhfuil seans go mbeadh gá le heisceachtaí spriocdírithe. 

(5) Dliteanas Sibhialta agus smachtbhannaí. Le hais na roghanna arna dtuairisciú, 
tagann ceisteanna tánaisteacha chun cinn i dtaobh smachtbhannaí agus dliteanais 

shibhialta. Ar na roghanna áirítear bonnlíne gan ghníomhú, cur chuige ardleibhéil a 
ghlacadh nó rialacha níos mionsonraithe a shonrú. Tuartar soiléiriú ar an dliteanas sa 
mheasúnú tionchair, chun aghaidh a thabhairt ar na hábhair imní a léiríodh go 
n-úsáidfí nochtadh faisnéise faoi tháirgí PRIPanna mar dhoiciméid dhlíthiúla seachas 
mar dhoiciméid chumarsáide; tuartar ann chomh maith tuilleadh mionléirithe ar na 
huirlisí smachtbhannaí atá ar fáil do na húdaráis inniúla. 

6. TIONCHAIR AN CHUR CHUIGE ATÁ BEARTAITHE 

Faoi na roghanna atá á gcoimeád moltar córas nua nochta faisnéise faoi tháirgí 
infheistíochta pacáistithe, a bheadh múnlaithe ar an gcóras sin a forbraíodh le deanaí i 
gcomhair GCIUnna, ach bheadh roinnt mionathruithe breise le déanamh ar cheanglais 
ar leibhéal 2 chun aghaidh a thabhairt ar éagsúlachtaí idir tháirgí. 

Tairbhí 

Tá sé ina ghné ríthábhachtach i gcumasú an tomhaltóra go mbeadh an fhaisnéis ar tháirgí 
sothuigthe don ghnáthinfheisteoir féin agus comparáidí á ndéanamh aige, gan dochar a 
dhéanamh do ról agus freagrachtaí idirghabhálaithe ag an díolphointe. Ina theannta sin, 
cuireadh béim ar bhuntáistí an chaighdeánaithe agus na hinchomparáideachta i staidéar de 
chuid an Choimisiúin le déanaí, a dúirt gur dócha sa chleachtas gur athruithe i nósmhaireacht 
infheisteoirí a chuirfidh le cinnteoireacht fheabhsaithe, a thiocfadh as úsáid na dteicnící nua 
seo maidir le cinnteoireacht infheistíochta. I gcomhthéacs na scála a d'fhéadfadh a bheith i 
gceist leis an 'díolachán míchuí' atá luaite thuas, d'fhéadfadh tionchar an-mhór a bheith ag na 
hathruithe is lú. Fiú dá nglacfaí leis nach gcuirfeadh nochtadh faisnéise faoi tháirgí ach 1 % le 
hathruithe, d'fhéadfadh sé seo laghdú EUR 10 mbilliún a bhaint amach i sealúchais táirgí 
míchuí (nó EUR 4 bhilliún, mura gcuirtear GCIUnna, atá faoi réir ceanglas maidir le 
doiciméid faisnéise bunriachtanaí cheana féin, san áireamh). 

Chinnteodh comhsheasmhacht fheabhsaithe cothrom iomaíochta idir ghnólachtaí a 
fheidhmíonn in earnálacha difriúla agus laghdódh sí bacainní ar an margadh inmheánach 
dóibh siúd atá ag feidhmiú trasna teorainneacha. Leas an tionscail a thiocfadh as aghaidh a 
thabhairt ar an aimhleas d'infheisteoirí: mhéadófaí muinín agus laghdófaí na costais a 
leanfadh fadhbanna nuair a thiocfaidís aníos. 

Costais 

Maítear sa mheasúnú tionchair mar gharbhmheastachán EUR 171 milliún de chostais 
aonuaire, agus thart ar EUR 14 milliún de chostais leanúnacha sa bhliain. (Tugann na 
figiúirí seo le tuiscint an t-ualach riaracháin a ghabhfadh leis na hathruithe, ag cur san áireamh 
an cineál athruithe atá tuartha, ar athruithe iad a bhaineann le ceanglais i leith nochta faisnéise 
do thríú páirtithe). Tá fianaise mheasctha ann maidir leis an gceist an mbeadh costais 
neamhréireacha ann do mhonaróirí beaga i gcomparáid le monaróirí móra, agus meastar nach 
mbeadh tionchar mór ar fhostaíocht. Is dealraitheach go mbeadh tionchar ar dháileoirí freisin, 
cé gur beag féin a bheadh an tionchar sin, toisc an tionscnamh a bheith dírithe ar mhonaróirí 
táirgí. 

Braithfidh na costais dheiridh ar na bearta a roghnófar ar leibhéal 2, rud a chuireann srian 
ar chruinneas aon mheasúnaithe a dhéanfaí ag an bpointe seo. Dá dhroim sin, beidh measúnú 
tionchair iomlán ar na roghanna ar leibhéal 2 ag teastáil chun teacht ar mheastacháin níos 
cruinne maidir le tionchar na moltaí, chun bonn a chur faoi roghanna comhréireacha. A bhuí 

leis sin, bheifí in ann meastacháin níos fearr a dhéanamh ar thionchair dhifreálacha (e.g. ar 
FBManna, ar dháileoirí).  

Faireachán agus meastóireacht 

Beidh sé ríthábhachtach faireachán leanúnach a choimeád le forbairtí, nuair a chuirtear san 
áireamh go bhféadfadh arbatráiste rialála a bheith ann chomh maith le nuálaíocht i margadh 
na hinfheistíochta miondíola, lena n-áirítear measúnuithe fianaise-bhunaithe ar raon feidhme 
an chórais. Ina theannta sin, teastóidh faireachán cúramach ar na bearta chun comparáidí a 
fheabhsú, go háirithe rioscaí agus costais agus a n-éifeachtúlacht a chur faoi a thuilleadh 
luachála agus mionchoigeartaithe. 

7. CONCLÚIDÍ 

Caithfear feabhas a chur ar nochtadh faisnéise faoi tháirgí. Tá ceanglais nua chun aghaidh a 
thabhairt ar cheisteanna mar iad tugtha isteach i gcás GCIUnna: sa mheasúnú tionchair seo 
scrúdaíodh roghanna a dhéanfadh feabhsúcháin chomhchosúla maidir leis na táirgí 
infheistíochta pacáistithe atá á ndíol faoi láthair le custaiméirí miondíola.  

Cur le caighdeánú na faisnéise an phríomhuirlis a sonraíodh ar mhaithe le níos mó 
inchomparáideachta, cé go gciallaíonn ilchineálacht na dtáirgí go dteastaíonn méid áirithe 
solúbthachta. Is é 'caighdeánú spriocdhírithe' an téarma atá in úsáid sa mheasúnú tionchair 
seo. Baintear de thátal as an anailís gurb é an cur chuige seo a sholáthróidh an seans is fearr 
go ndéanfar faisnéis a nochtadh faoi tháirgí ar bhealach atá níos soiléire agus níos 
inchomparáide ach a léireoidh na cora praiticiúla a ghabhann le táirgí atá casta agus 
ilchineálach. 

Gan amhras, is gá tuiscint ar bhealach iomlánaíoch ar bhearta a thugann cosaint do 
thomhaltóirí sna margaí infheistíochta miondíola. Tá sé tábhachtach réimse uirlisí a bheith i 
bhfeidhm a thacaíonn dá chéile, lena n-áirítear bearta chun litearthacht airgeadais i measc 
tomhaltóirí miondíola a fheabhsú chomh maith le bearta chun an rialáil ar dháileoirí agus ar 
chórais díolacháin a fheabhsú.  

Ach mura gcuirfear faisnéis atá soiléir agus inchomparáide ar fáil, ní bheidh cinntí feasacha á 
ndéanamh. Níor cheart scéal beag a dhéanamh den tionchar suntasach ar rialáil na margaí 
miondíola dá leanfaí den teip sna hiarrachtaí cinnteoireacht fheabhsaithe agus chiallmhar a 
chur ar chumas infheisteoirí. Dá bhrí sin, is fiú go mór an dua agus an cúram a theastaíonn 
chun ceanglais éifeachtacha a fhorbairt maidir le nochtadh faisnéise agus is beag go deimhin 
na costais agus an dua a theastaíonn chun iad a chur i bhfeidhm ar mhaithe le bonn níos 
buaine a chur faoi na margaí infheistíochta miondíola.  

